
Ya Soyat ni
Santiago

1 Hao si Santiago ya minsoyat. Kamhan hao
ya sogoonon na Diyos daw si Hiso Kristo nga
kantang Ginoo. Nangamosta hao kamazong
tanan nga kasakopan na Diyos nga inbogaw ka
kamazong kaogaringeng lopa kamhan
nagakabelagbelag kamo ka tibolos kalibotan.

2 Kamo nga mga lomon nao dizan kan Kristo,
magsaza kamo kon madateng kamo ka mga
mataed nga klasi nga kalised. Kay intogotan na
Diyos ya bisan ono nga kalised kay porbahan
naiza kon matood ya pagtoo mazo kon diri.

3 Kay mahagdam kamo nga ya pag-azi mazo
ka mga kalised ani di ya minhinang ka
pag-anget ka mga kalised kon diri kamo ambiza
ka pagtoo mazo kan Kristo.

4 Keteb ka pagkakamhan ka kalised
kinahanglan angeten gazed mazo kamhan ya
naazakan na Diyos daw ya kamazong naazakan
mag-anika siran, waray makolang.

5 Dizan kamazo kon may isa nga diri
mahagdam ka pagtoman ka naazakan na Diyos
kinahanglan mangamozo iza ka Diyos. Kamhan
tabangan iza na Diyos nga maloozon ka tanan
mga tao daw naazak pagtabang kaniran.

6 Pagpangamozo mazo kinahanglan diri kamo
magdowadowa pagtoo nga tabangan kamo na

Diyos kay kon nagadowadowa kamo singed
kamo ka mga baled na dagat nga ipalidpalid
lamang na hangin.

7 Kamhan diri hatagan kamo na Diyos ka
bisan ono ya pinangazo mazo

8 kay hopaw ka lamang ya pagtoo mazo daw
diri kon sigoro ya katozoan mazo paghinang
mazo ka bisan ono.

9 Ya pobri nga minsakop di kan Kristo
magsaza iza kay intagan iza na Diyos ka
matood nga kadato.

10 Ya dato nga minsakop di kan Kristo
magsaza iza kon naobos di ya toong kowarta
kay ya dato madali iza mawara singed ka mga
boyak na kasagbetan.

11 Kay pagkaataas na sega nangapetes ya
sagbet pagpangalaza. Kamhan nahen-ak ya
boyak ka lopa daw nawara di ya madazaw nga
selengan. Singed iton ya kaazi na dato nga diri
ansarig ka Diyos kay ka nagapadogang pen iza
ka kowarta mapatay iza.

12 Dakola ya kasaza na tao nga maheget ya
toong pagtoo ka Diyos bisan nagalised iza kay
kon diri iza anbiza ka toong pagtoo mahatagan
iza ka kinabohi nga diri mawara nga primyo
nga insaad na Diyos ka mga tao nga nagaazak
kanangiza.

13 Pag-azi mazo ka kalised kamhan tintalen
kamo ka paghinang ka maonga diri kamo
maghena-hena nga pagatintalen kamo na Diyos
kay ya Diyos diri iza makaangay ka batasan nga

maonga agon diri mahimo nga tintalen naiza ya
tao.

14 Kay ya kamazong in-azak nga maonga nga
inkatao dizan kamazo ani ya minlimbong
kamazo ka pagpakasala.

15 Kamhan kon antoman kamo ka in-azak nga
maonga nakasala kamo. Kamhan kon
magapadazon kamo pagpakasala mahatagan
kamo ka kamatazen nga waray kinateban.

16Mga kinaazak nao nga lomon dizan kan
Kristo, azaw limbongi ya kamazong
kaogaringen nga magatintalen kamo na Diyos.

17 Kay bisan ono ya hatag na Diyos polos
madazaw iton, waray saket nga maonga. Kay
garing iton ka Diyos nga maghinangay ka sega
daw bolan daw mga bitoon nga nagapawa ka
kalibotan. Pagsalep na sega madegleman ya
kalibotan piro ya Diyos diri iza anhatag kanta
ka kadeglem kay onay iza anhatag kanta ka
madazaw, diri gazed maisab ya toong batasan
singed ka batasan na sega daw bolan nga
nagakalebadlebad ya kanirang kalatì.

18 Pagtoo nita ka sindo mahitenged kan Kristo
minhinang ya Diyos nga kita di ya toong mga
maanak kay ani ya toong kabebet-en. Kamhan
dini ka tanan mga inhinang naiza kita di ya
singed ka primirong maanak naiza.

19Mga kinaazak nao nga lomon dizan kan
Kristo, diri kamo magkalipat nga kinahanglan
mag-andam kita daan ka pagpanalinga ka mga
panaba na Diyos. Magtoman kita ka toong mga
sogo anipen magpanaba kita ka toong sindo

dizan ka mga iba nga tao. Pagpanaba nita
kaniran mahitenged ka Diyos diri magkazehet
kon diri siran antoo.

20 Kay kon mazehet ya tao diri iza
makatoman ka naazakan na Diyos.

21 Agon pamizaan mazo ya bisan ono nga
batasan nga maripa daw maonga. Magtoo kamo
ka Diyos daw dawaten mazo ya toong mga
panaba nga inwali nami kamazo kay ani ya
makalibri kamazo ka silot ka kamazong mga
sala.

22 Kinahanglan tomanen mazo ya sindo na
Diyos kay kon nanalinga ka lamang kamo
singed ka nagalimbong kamo ka kamazong
kaogaringen.

23 Kay bisan sin-o ya nanalinga ka sindo na
Diyos piro diri antoman singed iza ka tao nga
nagaseleng ka toong bayho dizan ka ispiho.

24 Pagkakamhan naiza pagseleng minpanaw
iza. Kamhan nalipat dazon iza ka inselengan
naiza.

25 Basta kay ya tao nga nagasosi gazed kaini
nga sindo nga makalibri ka tao ka toong mga
sala, kamhan magapadazon iza pagtoman ka
sindo daw diri malipat ka inpanalingzan naiza
na, panaranginan matood iza na Diyos daw ya
toong mga hinang.

26 Kon nagahena-hena ya tao nga mintoo iza
ka Diyos kamhan wara iza magpegeng ka toong
dila, minlimbong iza ka toong kaogaringen kay
dini ka pagseleng na Diyos waray polos ya
toong pagtoo.

27 Kay ya tao nga matood ya pagtoo ka Diyos

nga kantang Ama mahagdam iza paglikay ka
maonga nga inhinang na mga tao nga wara
makaangay ka Diyos. Mahagdam disab iza
pagtabang ka mga bata nga nailo di daw ya
mga babazi nga nabalo di nga nagalised siran.

2
1Mga lomon nao dizan kan Kristo, minsakop

di kamo kan Hiso Kristo nga Ginoo nga
pinakalabaw agon dizan ka mga iba mazo
kinahanglan waray pinalabi mazo.

2 Simpan dizan ka tiponanan mazo may isang
dato mintambong ka kamazong pagsingba nga
minsingsing ka mga mahal daw madazaw ya
bado. Kamhan mintambong disab ya isang
pobri nga diri kon madazaw ya bado.

3Minsazep kamo kon madazaw ya pagpanaba
ka dato nagalaong nga dini ka lo-toan nga
madazaw lomo-to di ko. Kamhan nagalaong
kamo ka pobri nga magtindeg ko naa, bisan
dizan ka salog maglo-to di ko.

4 Kon nagabatasan kamo singed kaiton
nakasala matood kamo kay dizan kamazo may
pinalabi mazo kay kon madazaw ya bado na tao
anipen kamo maglaong nga madazaw ya tao.

5Mga kinaazak nao nga lomon dizan kan
Kristo, timan-an mazo gazed ini! Dini ka
kalibotan may mga pobri nga inpili na Diyos
dazaw matood ya pagtoo niran kanangiza.
Kamhan siran ya andawat ka mga hatag nga
insaad na Diyos ka toong kasakopan nga
nagaazak kanangiza.

6 Ambaza kay ya batasan mazo
nagatamaytamay ka mga pobri. Magtaremdem
kamo nga ya mga dato ani ya nagadaegdaeg
kamazo. Inggozod disab niran kamo ngaro ka
hokmanan dazaw kawsahan.

7 Siran disab ya mintongazaw ka ngaran ni
Kristo nga insakopan mazo.

8 Dizan ka daan pinasoyat na Diyos may sogo
naiza ka toong kasakopan nagalaong nga
azaken mazo ya mga iba mazo singed ka
pag-azak mazo ka kamazong kaogaringen. Kon
tomanen mazo ini nga sogo madazaw kamo.

9 Piro kon tahodon mazo ya mga dato
kamhan tamaytamazen mazo ya mga pobri
nakasala kamo kay may pinalabi mazo.
Kamhan ya balaed na Diyos minhokom kamazo
nga malinapasen.

10 Kay bisan nagalapas ya tao ka isa ka
lamang nga sogo na balaed singed ka nakalapas
iza ka tanan mga sogo na balaed.

11 Kay ya Diyos nga minsogo nga azaw
panhenay, iza disab ya minsogo nga azaw
pagpatay ka tao. Agon bisan wara kamo
manhenay kon magabono kamo ka tao salaan
matood kamo kay nakalapas kamo ka balaed.

12 Kamhan may bag-o pen nga balaed nga
indara ni Kristo nga makahatag kanta ka gahem
ka pagbineetan daw makalibri disab kanta ka
silot ka kantang mga sala. Ini nga balaed ani ya
gamiten na Diyos ka paghokom kanta. Agon
kinahanglan dazawen nita ya kantang mga
panaba daw batasan dazaw diri kita anlapas
kaini nga balaed.

13 Kinahanglan magtaremdem kita nga ya tao
nga diri magakalooy ka toong iba labi di sa ya
mga pobri hokman iza na Diyos ka silot nga
waray kalooy. Kamhan ya tao nga maloozon
diri iza silotan na Diyos.

14Mga lomon nao dizan kan Kristo, kon
nagalaong ya tao nga mintoo iza ka Diyos piro
waray madazaw nga batasan nga
makapamatood ka toong mga panaba, ya toong
pagtoo diri makalibri kanangiza ka silot ka
toong mga sala.

15 Simpan may mga iba mazo nga sakop ni
Kristo nga nagalised di siran kay waray bado,
waray makaen.

16 Bisan minlaong kamo nga diri kamo
magkawied, mahatagan kamo na Diyos ka bado
daw makaen na, waray polos ya kamazong mga
panaba kon diri kamo antabang kaniran.

17 Singed kaiton ya tao nga minpanaba nga
mintoo iza ka Diyos piro dizan ka batasan
waray pagpamatood nga mintoo iza ka Diyos.
Kamhan makasabot kita nga diri kon matood ya
pagtoo naiton nga tao.

18 Simpan may ansambag nga nagalaong nga
ya batasan na isang tao mintoo iza ka Diyos
dazaw librihen iza ka silot ka toong mga sala.
Kamhan ya batasan na iba nga tao minhinang
iza ka madazaw dazaw librihen iza. Wani ya
sambag nao nga dizan ka iba mazo kon waray
inhinang mazo nga madazaw diri kami
makakita nga matood ya pagtoo mazo ka Diyos.

Ya batasan nao nga madazaw ani ya
pagpamatood nga mintoo hao ka Diyos.

19 Kon mintoo kamo nga ya Diyos isa ka iza
madazaw ya pagtoo mazo piro kolang pen iton
kay mintoo disab ya mga maonga nga sogoonon
ni Satanas. Kamhan nagapamidpid siran ka
kahaldek kay andateng ya tirmino nga silotan
siran na Diyos.

20Waray kasabtan na tao kon singed iton ya
toong pagtoo. Kinahanglan makasabot kamo
nga pagtoman nita ka naazakan na Diyos ani ya
pagpamatood nga matood ya pagtoo nita ka
Diyos.

21Magtaremdem kamo kan Abraham nga
kantang karaan. Dizan ka hena-hena na Diyos
matood ya pagtoo ni Abraham kay mintoman
iza ka sogo na Diyos paghinang naiza ka
haladanan dazaw ihalad naiza ya toong
maanak nga si Isak.

22 Agon nakasabot kita nga ya inhinang ni
Abraham garing iton ka pagtoo naiza ka Diyos.
Kamhan ya pagtoman naiza ka naazakan na
Diyos ani ya pagpamatood nga matood ya
pagtoo naiza ka Diyos.

23 Kamhan natoman ya daan pinasoyat na
Diyos nagalaong nga si Abraham mintoo iza ka
Diyos kamhan dizan ka pagseleng na Diyos
matadeng si Abraham kay matood ya toong
pagtoo. Kamhan inngaranan iza na Diyos nga
toong higara.

24 Kamhan makasabot kita nga dizan ka
pagseleng na Diyos matadeng ya tao kon
antoman iza ka naazakan na Diyos. Diri kon

matadeng iza kon minlaong lamang iza nga
mintoo iza ka Diyos.

25Matood isab ya pagtoo ni Rahab nga
maongang babazi. Inhinang na Diyos nga
matadeng si Rahab kay minpaseled iza ka mga
sakop na Diyos. Kamhan mintabang iza kaniran
dazaw dizan ka lain dalan makalayas siran, diri
kadakpan na mga soldaw. Agon pagpakadaeg
na mga sakop na Diyos ka mga taga longsod
nga Hiriko wara pataza si Rahab iba ka mga
kaaway na Diyos.

26 Kamhan wani ya pamolinged nga waray
polos ya lawas na tao nga patay di. Waray polos
isab ya pagtoo na tao kon wara iza maghinang
ka madazaw kay singed isab iza ka patay di.

3
1Mga lomon nao dizan kan Kristo, madazaw

kon talagsa ka ya nagatoon ka pagtoldo ka mga
tao ka sindo na Diyos. Kay mahagdam kamo
nga kami nga maistro kon nasazep kami
pagsindo dakola ya silot na Diyos kanami ka
silot naiza ka mga iba nga tao.

2 Kitang tanan mataed ya sazep. Ya tao nga
waray sazep ka toong mga panaba madazaw
gazed iza. Mahagdam disab iza pagpegeng ka
toong kaogaringen.

3 Pamolinged ini nga bokadohan nita ya ba-ba
na kabayo dazaw magpapanaw ngaro ka bisan
hain kita magponto.

4 Bisan ya dakolang bangka gamiten na
kapitan ya geramay nga harominta ka pagbirik
ka bangka bisan indara na makeseg nga hangin.

5 Singed isab ya dila kay bisan geramay ya
dila dakola ya inhinang naiton.
Timan-an mazo gazed ini nga bisan geramay

ya laga makaobos pagpansonog ka haloag nga
bobong!

6 Kamhan ya dila na tao singed isab ka laga
kay makaonga iton ka tanan hena-hena daw
batasan na tao sokad ka pagkatao keteb ka
pagkapatay naiza. Kamhan ya kaonga na dila
singed iton ka laga nga garing ka inpirno.

7 Kay bisan ono ya ihazep daw manokmanok
daw isda nakapaanad ya tao kanirang tanan.

8 Piro bisan sin-o nga tao diri iza makasindo
ka toong dila ka pagpanaba ka madazaw kay
diri iton makaheneng pagpanaba ka maonga.
Kay ya kaonga na dila singed iton ka rara na
halas nga makapatay ka tao.

9 Ingamit nita ya dila ka pagpasalamat ka
Ginoo nga kantang Ama. Ingamit pen nita ya
dila ka pagtongazaw ka tao kamhan singed ka
pagtongazaw nita ka Diyos kay iza ya
minhinang ka tao.

10 Garing baza ka isa kang bolos nga ba-ba ya
pagpasalamat daw ya pagtongazaw. Mga lomon
nao dizan kan Kristo, diri kon madazaw iton.

11 Dizan ka tobod diri mahimo nga ansobwak
ka sapa nga madazaw iba ka sapa nga maparat.

12 Kamhan diri disab mamonga ya kasoy ka
nizog, diri mamonga ya kalobasa ka kasoy.
Kamhan ya dagat diri makahatag ka sapa nga

madazaw pag-inem. Agon dini kanta
kinahanglan polos madazaw ya kantang mga
panaba, waray saket nga maonga.

13 Dizan kamazo kon may isa nga dakola ya
kasabtan mahitenged ka sindo na Diyos daw
mahagdam pagtoldo ka toong mga iba
kinahanglan magpaebes iza ka toong
kaogaringen paghinang naiza ka madazaw kay
ani ya pagpamatood nga dakola ya kasabtan
naiza ka sindo na Diyos.

14 Kamhan kon dalem ka beet mazo maarigen
kamo daw maizaizahen, diri kamo magpagarbo
daw magbakak magalaong nga dakola ya
kasabtan mazo ka sindo na Diyos. Kay
nakasopak kamo hinoa kaini nga sindo.

15 Kamhan diri kon garing ka Diyos iton nga
batasan basta kay garing ka maonga nga
inkatao dizan ka mga tao nga inharian ni
Satanas.

16 Kamhan bisan hain ya batasan nga
magaarig daw izaizahen dizan disab ya
kasamok daw ya tanan mga maongang hinang.

17 Kamhan ya batasan nga garing ka Diyos na,
ka primiro pen waray sala. Nakaangay isab ya
tao ka toong mga iba. Madazaw ya pagdomara
naiza kaniran. Diri iza magpalabaw ka toong
kaogaringen hinoa nagapaebes iza. Maloozon
iza daw naazak pagtabang ka mga tao. Waray
pagpili naiza ka toong iba. Waray
pagkalimbongon naiza.

18 Naazak disab iza pagpahosay ka mga tao
nga nagaaway. Ya pagdara naiza ka kahosay

singed ka nagatanem ka madazaw nga binhi
nga homay. Kamhan ya pagkaangay na mga tao
singed iton ka anihen nga garing ka inpegas
naiza.

4
1 Daw hain garing ya mga linalislalis mazo?

Garing matood ka mga in-azak nga inkatao nga
nagain-away-away dalem ka beet mazo.

2 Gosto kamo mag-angken ka mga betang piro
wara kamo makaangken agon gosto kamo
anpatay ka tao. May naazakan mazo piro wara
kamo makakawa agon namag-away kamo.
Wara kamo makaangken ka kamazong
naazakan kay wara kamo mangazo ka Diyos.

3 Bisan nangazo kamo ka Diyos wara kamo
tagi kay maonga ya kamazong tozo ka
pagpangazo kay tomanen mazo kontana ya
kamazong kaogaringeng kaazak.

4 Kamo nga mga masinopaken! Daw wara
kamo mahagdam nga ya pagpakighigara mazo
ka mga tao nga wara mag-angay ka Diyos ani ya
pagpakig-away ka Diyos? Bisan sin-o ya naazak
pagpakighigara kaniran minpakig-away iza ka
Diyos.

5 Azaw kamo maghena-hena nga waray polos
ya daan pinasoyat na Diyos nagalaong nga ya
ispirito nga inbetang na Diyos dini ka kantang
lawas gosto gazed magpatozang ka mga kaazak
na lawas.

6 Piro dakola pen ya pagtabang na Diyos kanta
dazaw diri kita antoman kaini nga kaazak. Kay

may daan pinasoyat nagalaong nga kontara na
Diyos ya tao nga garboso piro tabangan naiza
ya tao nga nagapaebes ka toong kaogaringen.

7 Agon dizan ka Diyos magpaebes kamo ka
kamazong kaogaringen. Mag-ato kamo kan
Satanas kamhan andalagan iza.

8Mag-arani kamo ka Diyos kamhan an-arani
iza kamazo. Kamo nga nakasala, bizaan mazo
ya kamazong mga sala. Kamo nga hopaw ya
kamazong pagtoo ka Diyos, maghinelsel kamo
ka mga sala mazo.

9Mag-awa kamo daw maghaza kay nakasala
kamo. Diri kamo magkatawa hinoa magkasipeg
kamo ka kamazong mga sala. Kinahanglan
magkawied kamo, diri kamo magsaza.

10 Dizan ka Diyos magpaebes kamo ka
kamazong kaogaringen daw maghinelsel kamo
ka mga sala mazo. Kamhan sazaen kamo naiza.

11Mga lomon nao dizan kan Kristo,
magheneng kamo pagpanaway ka mga iba
mazo. Kay ya tao nga nagasaway ka toong iba
singed ka nagahokom iza ka silot daw singed ka
nagasopak ka balaed na Diyos kay nagalaong
iton nga kinahanglan mag-angay-angay kamo.
Kamhan kon magasopak kamo ka sindo na
Diyos wara gazed kamo magtoman kaini nga
sindo.

12 Ya Diyos anikay minhatag kanta ka toong
sindo agon iza ya may katenged ka paghokom
kantang tanan. Iza kay makalibri ka tao ka silot
ka toong mga sala. Iza disab ya
makapahamtang ka tao ka silot. Kamhan waray

katenged nita ka paghokom kon sin-o ya nalibri
kon sin-o ya diri malibri ka silot ka toong mga
sala.

13 Bisan dizan kamazo may nagalaong nga
koman aldaw kon konsilem mangaro kami ka
isang siyodad. Kamhan doro kami maghela
keteb ka isang ka toig dazaw ampangaraw daw
makasapi pagdazaw.

14 Timan-an mazo gazed ini kay waray
kasabtan mazo. Bisan konsilem wara mazo
kahagdami kon ono ya kamazong kaazi kay dini
ka kalibotan ababa ka lamang ya kinabohi nita
singed ka gabon nga madali ka mawara
pagselengan.

15 Kontana magpanaba kamo nga kon malooy
ya Ginoo daw kon ansogot iza makapadazon
kami ka kanaming tarabaho.

16 Ambaza kay nagapagarbo kamo nagalaong
nga mataed pen ya kamazong hinangen.
Kamhan diri kon madazaw ya pagpagarbo
mazo.

17 Agon ya tao nga mahagdam kon ono ya
madazaw kinahanglan hinangen naiza kay kon
wara iza maghinang, nakasala iza.

5
1 Kamo nga mga dato, manalinga kamo

kanao! Maghaza kamo daw mangarohoy kamo
kay madateng kamo ka mga masiet nga kalised.

2 Kamhan ya kamazong mga dinapog
nangadonot. Ya kamazong mga bado
inpangetket na mga bangka-bangka.

3 Inkararing di ya mga kowarta mazo kay
wara kamo maggamit kaini ka pagtabang ka
mga tao. Kamhan ya kararing ani ya timaan ka
kamazong kaereg. Kay-an ka pagsilot na Diyos
ka mga tao ka kanirang mga sala dakola ya
pagsilot naiza kamazo kay koman ka kataposan
nga panahon nagadapog kamo ka masarang
kowarta.

4 Panalingzan mazo ya pagmahay na mga
nagatarabaho ka kamazong kaomahan kay
wara mazo ihatag ya sohol. Ya Diyos nga labaw
ka gahem nakabati di iza ka pagpakitabang na
mga mag-aani ka kamazong mga abot.

5 Dini ka kalibotan madazaw gazed ya
kahimtang mazo daw nagapatozang kamo ka
kawilihanan. Inpataba mazo ya kamazong
kaogaringen singed ka baboy nga inpataba na
tao kay ihawen. Nalipat matood kamo nga may
tirmino na Diyos ka pagpahamtang kamazo ka
silot.

6 Insilotan daw inpatay mazo ya tao nga
waray sala. Wara iza mag-ato kamazo.

7 Agon mga lomon nao dizan kan Kristo,
angeten mazo ya batasan niran hangtod ka
pagbalik na Ginoo. Kay ya mag-ooma nagatagad
iza ka pagtobo na toong tanem. Nagatagad isab
iza ka oran nga inkinahanglan na toong tanem
pagpanhinog.

8 Kamhan kinahanglan magpahitagad kamo.
Magrig-en disab kamo ka kamazong pagtoo kay
arani di ya pagbalik na Ginoo.

9Mga lomon nao, diri kamo magmahay ka isa

daw isa dazaw diri kamo silotan na Diyos. Ya
Diyos nga Maghohokom arani di ya tirmino
naiza ka pagbalik ngarini.

10Mga lomon nao, maghaod kita ka batasan
na mga karaang propita na Ginoo nga insogo
naiza ka pagdara ka toong mga panaba. Kay
pagdara niran ka toong mga panaba in-anget
niran ya pagdaegdaeg na mga tao kaniran.

11 Inpanaranginan di siran na Diyos ka kasaza
kay pagtoman niran ka mga sogo na Diyos
in-anget niran ya mga kalised, wara magbiza ka
pagtoo niran ka Diyos. Mahagdam di kamo
daan nga dakola ya pag-anget ni Zob ka mga
masiet nga kalised. Pagkakamhan naiza pag-azi
ka mga kalised inkaloozan iza na Ginoo kay
dakola ya kalooy na Ginoo. Naazak disab iza ka
pagtabang ka mga tao.

12Mga lomon nao, timan-an mazo gazed ini
nga kon ansaad kamo ka ibang tao diri kamo
magpaninhaga ka langit kon lopa kon bisan
ono. Hinoa kon mahimo ya pagtoman ka saad
maghee kamo. Kon diri mahimo ya pagtoman
maglaong kamo nga diri mahimo kay dazaw
diri kamo silotan na Diyos.

13 Dizan kamazo kon nagalised ya isa
kinahanglan anpangamozo iza ka Diyos. Kon
nagasaza ya isa kinahanglan magkanta iza ka
toong pagsaza ka Diyos.

14 Kon masakiten ya isa kinahanglan
pakarinhen naiza ya mga oloolo na mga sakop
ni Kristo dazaw tabangan iza ka pagpangamozo
kan Hiso Kristo nga insakopan mazo daw
haplasan iza ka lana.

15 Kon diri siran magdowadowa
pagpangamozo tambalen na Diyos ya masakit
na tao daw pasaylohon disab ya toong mga sala.

16 Dizan kamazo magpanan-ogay kamo ka
mga sala mazo. Tabangan sab mazo ya isa daw
isa ka pagpangamozo ka Diyos dazaw dazawen
naiza ya kamazong mga masakit. Ya tao nga
mintoman ka naazakan na Diyos dakola ya
gahem na toong pagpangamozo ka Diyos.

17Magtaremdem kamo kan Iliyas nga
karaang propita na Diyos. Bisan tao ka iza
singed kanta minhangzo gazed iza ka Diyos nga
diri an-oran. Kamhan waray oran keteb ka
tolong ka toig may tenga.

18 Pagkakamhan kaiza minhangzo disab iza
nga an-oran. Kamhan dakola ya oran daw
nanobo disab ya mga tanem.

19Mga lomon nao, dizan kamazo kon may isa
nga minbiza ka toong pagtoo ka sindo na Diyos
madazaw kon tambagan iza mazo dazaw
ambalik iza.

20 Kay magtaremdem kamo nga bisan sin-o ya
antabang ka salaan nga tao dazaw anhinelsel
iza singed ka makalibri iza ka tao ka kamatazen
nga waray kinateban. Kamhan bisan mataed ya
toong mga sala pasaylohon iza na Diyos.

